Christen-rimpels vanuit Kaapstad na die wêreld
Een van die grootste gebeurtenisse op die Christelike kalender het die afgelope tyd afgespeel by “Die Lausanne III Oktober 2010 konferensie” in die Kaapstadse Internasionale Konferensiesentrum (KIKS).  Meer as 4 000 Christene van regoor die wêreld was saamgetrek om saam te dink oor die betekenis van Jesus Christus se evangelie in die komplekse wêreld waarin ons vandag leef. Meer as 100 000 mense het die verrigtings deur satellietverbindings gevolg. 
Deur die hulp van musiek, kore en audiovisuele media is ŉ uitbeelding van 2 000 jaar se geskiedenis van die kerk op aarde vertoon. Verskeie onderwerpe is bespreek, waar onder die gesag van die Skrif, evangelisasie in ŉ multireligieuse wêreld asook die evangelie en sosio-maatskaplike uitdagings van ons dag. Dit was waarskynlik die mees verteenwoordigende byeenkoms van Christene van regoor die wêreld wat nog ooit plaasgevind het. Wat kan ons daaruit leer?

Wat is waarheid? 

Vir Christene behels die waarheid om Christus te proklameer as “die weg en die waarheid en die lewe” in ŉ pluralistiese geglobaliseerde wêreld. Dis nogal ŉ mondvol. 

Daar is by die konferensie openhartig gekyk na die uitdagings en veelkantigheid van die waarheidsvraag. Dit was aangrypend om deel van hierdie reuse-skare gelowiges van regoor die wêreld te wees wat Jesus Christus se verlossingsboodskap so onverdund en eerlik aanvaar.  ŉ Evangelis het op ŉ keer aan ŉ seuntjie gevra of hy al vir Jesus “gevind het”. Sy antwoord: “Ek het nie geweet Jesus is weg nie. Wat ek wel weet is dat ek verlore was en dat Hy my gevind het!”

Daar is ernstig gepraat oor sommige Christene se lewenstyl wat ’n bespotting maak van die “Waarheid”. Daar is ook op gewys hoe belangrik hierdie gesprek oor die waarheid geword het in ’n wêreld waar al meer stemme opgaan dat daar nie iets soos die waarheid is nie, slegs persoonlike mening …  

The true gospel is a call to self-denial.                                                                                       It is not a call to self-fulfillment.                                                                                      – John MacArthur --

Die stukkende wêreld waarin ons leef en versoening
Kennis is geneem van die 27 miljoen slawe wêreldwyd – die meeste daarvan vroue en kinders. Op dwelms na is dit die tweede grootse swartmark ter wêreld. 

Daar is geluister na die getuienisse van ’n Palestynse Christenvrou en ’n Messiaanse Jood.  Hulle het saam op die verhoog opgetree en ŉ inspirerende versoeningsboodskap oorgedra. Ja, Christus het ook ’n antwoord vir Palestina! 

Daar was ’n gesprek oor die evangelie en die media asook moderne tegnologie en kommunikasie. Besprekings het ook gehandel oor die Chinese afvaardiging se visums wat deur hulle regering geweier is.  Die wrede werklikheid van diskriminasie en ongelykheid in Indië (kastestelsel) is ontleed. Ook Pakistan en vele ander lande was onder die vergrootglas, die groei van die Christendom regoor Asië, maar ook die vervolging van Christene wêreldwyd – steeds vandag.

Verhale is gehoor oor wat destyds in Rwanda skeefgeloop het. Kennis is geneem van die broeiende krisis in die Sudan.  Daar is saam gedink oor welvaart en armoede en die 1 biljoen mense wat vasgevang sit in armoede en wat op 1$ per dag moet oorleef.

Die verhaal van Christene in hedendaagse tye is aangehoor. Ons almal leef maar in ons klein wêreldjies … Die konferensie het mense se oë letterlik en figuurlik oopgemaak vir ’n veel groter wêreld daar buite. Die vraag word gevra: Is ons dankbaar genoeg vir die voorreg om kind van God deur Jesus Christus te wees!?

Lewe asof Christus gister gesterf het, vanoggend opgestaan het en môre weer kom! – Martin Luther –
Die Christendom, ander wêreldgodsdienste en die liefde van Christus

Dit word gou duidelik dat die konferensie die verlossing in Jesus Christus en die strewe na geregtigheid, eenheid en versoening najaag, en daarmee saam die heelmaak van gebrokenheid op aarde in al die gestaltes daarvan.

Daar is geluister na die aangrypende getuienis van ’n vrou wie se man as mediese werker op 5 Augustus in Afghanistan vermoor is. Aartsbiskop Benjamin Kwasi van Nigerië het ook berig Christene se fisieke vervolg/aanranding in hulle land.

Enige kerk wat deur enige ander motief as die liefde van Christus gemotiveer of gedryf word, beland een of ander tyd in groot moeilikheid.                                            Wat is dit wat ons op die oomblik dryf in ons geloof?

Die getuienisse van Moslemvroue wat tot bekering gekom het was aangrypend. Só ook die bekeringsverhaal van ’n soldaat in Iran wat vyf weke daarna as martelaar gesterf het. Daar word ’n duidelike verskil getref tussen “Christianity” en “Churchianity”!
Die Christendom en verstedeliking

So min as 300 jaar gelede het slegs 3% van die mensdom in stede gewoon. Vandag is dit meer as 50%. Daar is reeds meer as 21 stede met meer as 10 miljoen inwoners. Die Christelike bediening is ontwerp vir en gerig op die platteland. Die jeug, die rykes, die armes, die wêreld woon nou in stede! 

Voorheen moes ons bos toe gaan om te gaan sendingwerk doen. (Dink oor die teologiese implikasies van Genesis 18 – Sodom en Gomorra en Ninevé.)
Die oorweldigende ervaring van die konferensie was die eenheid tussen 4 000 plus Christene uit 198 lande. Hoekom ...? Omdat te midde van verskille, daar een samebindende boodskap is: Die verlossingsboodskap van Jesus Christus! Die liefde van Christus dring mense! Ons behoort weer te dink en aan te hou dink oor die NGK se verhouding teenoor die VGK.

Wêreldtendense waarvan Christengelowiges moet weet

Die kerk moet van die volgende wêreldtendense kennis neem. Dit is gevolgtrekkings na aanleiding van navorsing wat in negentien lande gedoen is.

1. Mono-kultuur: TV, modes, musiek, internet ens maak dat kulturele identiteit kwyn. Die hele wêreld kyk byvoorbeeld nou Baywatch en MTV.

2. Migrasie: Mense beweeg om baie redes. Ekonomies, maar ook as gevolg van veiligheid en nood. Hulle beweeg van land tot land, maar veral van die platteland na die stede. Meer as 50% van die mensdom is stedelinge.

3. Gelykwaardigheid: Die suide weier om langer as minderwaardige vennote in ’n globale opset gesien te word. Afrika beplan om al meer sendelinge na Europa te stuur!

4. Tegnologie: Tegnologie ontwikkel steeds en gaan ’n steeds groter impak op alles hê. Kerke kan dalk goed doen om kursusse vir mense bo 50 jaar oud aan te bied oor inligtingstegnologie (skype, e-pos internet, ens). Vier jaar gelede het kinders in die VSA meer as vyf uur per dag na een of ander skerm (TV, rekenaar, selfoon ) gekyk. Vandag is dit sewe uur. Hoe kry hulle dit reg? Deur te “multi-task”!
5. Konflik en behoefte aan mediasie: Etniese-, rasse-, religieuse- politieke-, en ekonomiese konflik groei steeds namate die wêreldbevolking groei en mense te midde van skaarser bronne al nader aan mekaar geforseer word. As dit nie ontlont word nie, wag daar moeilikheid. Iets om oor na te dink: Beide Islam en die Joodse geloof maak nie baie van vergifnis nie, maar wel van vergelding (oog vir ’n oog). Dan vra mense hoe vrede so traag kom in die Midde-Ooste? Israel en Palestina het die evangelie van Jesus Christus beslis uiters nodig …!

6. Geregtigheid en nood: Dit word al duideliker dat kerke wat nie passievol oor hierdie kwessies is nie hulle jongmense gaan verloor. Dit is sake dié waaroor jongmense passievol is en raak.

7. Geheue: Feitlik alle groepe/volke wêreldwyd het ’n korporatiewe geheue oor hulle verlede. Ons leef in ’n globaliserende wêreld, maar onthou tog ons verlede. Weliswaar is die herinnering soms vaagweg, maar beter as wat meeste mense besef. Dit word ons anker. Dit maak egter soms seer en moet met respek hanteer word indien ons medebestaan wil bevorder. Min mense het ’n sensitiwiteit vir ander se geheues!

Geloofsonderskeiding en die wil van God is vir Christene ŉ belangrike onderwerp. Wat is vandag God se prioriteite vir ons? Die eenheid wat die kerk in ŉ stukkende wêreld moet uitstraal is deurslaggewend. Onder die konferensiegangers was soveel verskillende mense en kultuurgroepe en tog het ’n mens dit nie opgemerk nie. Dit is weens ’n duidelike gemeenskaplike doel: Jesus en wat Hý van ons vra moet in alles voorop staan! Dit hou ŉ belangrike les vir plaaslike geloofsgemeenskappe in!

Ander feite waarvan kennis geneem moet word

By die konferensie is verdere feite opgehaal:

· 98% kinders in Skotland is nie meer aan ŉ kerk verbind nie.

· Baie mense het vertroue in die evangelie verloor omdat hulle dit nie meer as goeie nuus ervaar nie.

· Net 3% van alle sendelinge (600) werk onder die sogenaamde “onbereikte” volke van die wêreld.

· Daar is 2 biljoen kinders wat Christus nie ken nie, waarvan 1 biljoen in die verskriklikste armoede leef. Ons gemaklike veilige Christen-wêreldjie word uitgedaag …!

Vrae waarmee gelowiges hulleself gekonfronteer het

Is ons “piramide-bouers” of “verhoudingsbouers”? Dalk bou ons steeds piramides met miljoene goedkoop arbeiders wat moet werk sodat die paar bevoorregtes aan die bo-punt in weelde kan leef. En: daar is nie plek vir baie daarbo nie!

Die belangrikheid van “nederigheid, Integriteit en eenvoud” in die lig van Efesiërs 4:17-6:9 is onder die oë gesien. Dit word duidelik dat die Christendom oor jare soms sy eie grootste vyand was met die dinge wat Christene aangevang het. Daar is reguit gepraat oor die lewe wat ons voor die wêreld leef.

Die besef dat van die grootste struikelblokke vir die kerk nie buite nie, maar binne die kerk lê in die afgode –
· mag en trots van Christene!
· populariteit en sukses van Christene!
· welvaart en gierigheid van Christene!

Die gevaar van welvaartsteologie:  wat geld, gesondheid en sukses voorhou en min van die selfverloënende kruis van Jesus Christus verkondig.

Die saak van vroue binne die wêreldkerk: Die gebrek aan vroue in leiersposisies val op terwyl vroue in baie kerke eintlik die ruggraat vorm. Daarby is gekyk na die uitbuiting van vroue op seksuele gebied, prostitusie, vroue-vlugtelinge, en veel meer.

Die opkomende tegnologie en die gelowiges
Die belangrike onderwerp van “Ethics, emerging technologies and the human future” is bespreek. Daar is gevra: Waar lê die grense van stamselnavorsing, genetiese manipulering, selektiewe ouerskap ...?  Daarby is ’n gedagte geopper: Vir baie wetenskaplikes is die mens net een van baie spesies op aarde en word die waarde van lewe gemeet aan produktiwiteit. Van ŉ teologie dat die mens – alle mense! – as beelddraers van God geskep is, word al minder gemaak; ook dat die sterkes hulleself vir die swakkes moet offer.

Vennootskappe binne die Liggaam van Christus oor die wêreld heen word opnuut weer volgens Efesiërs 6:10-24 beklemtoon. Daarmee saam is die gedagte beklemtoon van netwerke, van hande vat en saamwerk. Die dae is verby van die superster-evangelis wat dinge op eie houtjie doen. Die tyd van vennootskappe het aangebreek.  

Sending van oral na oral
Die Christendom, het iemand van die Lausanne-kongres oor Wêreldevangelisasie opgemerk, is die eerste godsdiens wat hulle met reg ’n wêreldgodsdiens kan noem. In die gesigte van die meer as 4 000 afgevaardigdes kon ’n mens dit sien.

Die diversiteit van die hedendaagse Christendom bied uitdagings en is verblydend as dit kom by die eenheid wat tussen Christene behoort te heers.  Dit is onmoontlik om ’n enkelvoudige prent te hê van wie vandag Christene is en hoe hulle lyk. Christene is regoor die wêreld versprei en strek oor alle kultuurgrense heen! Ja, daar is nog bevolkingsgroepe wat nie met die evangelie bereik is nie, maar dit is lank nie meer hele kontinente of lande nie.

Net in die kongres se musiekgroep was daar mense van Kanada, Letland, Mosambiek, die VSA, Japan, Sri Lanka, Suid-Korea, Kenia, Pakistan, die Oekraïne, China, Colombia, Duitsland, Rwanda en natuurlik Suid-Afrika.  En hulle het hulle tale gebruik. Die een oomblik besing die kongres Jesus, die Prins van vrede, in Engels, dan slaan hulle met dieselfde lied oor na Japannees, Zoeloe, Duits, Chinees, Spaans en die een persoon ná die ander in ’n handvol ander tale.  Almal sing vrolik saam, want al verskil die taal, voorkoms en kulture, deel almal een geloof en een Verlosser.

Dit is ook nie meer só dat die kerke uit Afrika, Asië of Suid-Amerika die junior vennote van die kerke in die Westerse wêreld is nie. Daarvan getuig die feit dat 68% van die afgevaardigdes nie uit Westerse lande gekom het nie. Van die verhoog af lewer het teoloë indrukwekkende bydraes gelewer vanuit Nigerië en Egipte, Costa Rica, Sri Lanka, Kenia, Korea en Hongkong. Eerw David Ruiz van Guatemala verklaar van die verhoog af: Die era van sending van die Weste na die res is verby. Welkom aan die era van sending van oral na oral. Soos nog nooit tevore nie, het die kerke van die globale suide hulle volwaardige plek as volle vennote aan die front van wêreldevangelisasie ingeneem.

Wat verdere temas betref, het die kongres voortgebou op die fondamente wat in 1974 in Lausanne, Switserland, op die beweging se eerste kongres oor wêreldevangelisasie gelê is.  Evangelisasie, die uitdra van die evangelie van Jesus Christus na mense wat Hom nie ken nie, is steeds Christene se hooftaak.

Voor 1974 was daar by baie evangeliese Christene ’n eng fokus op “die wen van siele”. Kwessies van maatskaplike geregtigheid is beskou as politiek waarmee evangeliese kerke hulle nie opgehou het nie.  In Lausanne is egter besluit dat die hele evangelie verkondig moet word. Dit behels regverdigmaking deur Christus, maar ook geregtigheid in hierdie lewe.

Daarom kon dr John Piper van die VSA in die Bybelstudie sê daar bestaan spanning tussen kongresgangers. Party is besorg oor die lyding van mense hier op aarde; ander oor die ewige lyding van mense wat Jesus nie ken nie. Albei is belangrik, het hy gesê. Soms word die een sorg deur die ander een bereik.

Dit is kort daarna geïllustreer deur die verhaal van sendelinge wat ’n afgeleë gemeenskap in Afganistan met mediese dienste gaan help het. Hierdie konkrete gebare van genade het stadig maar seker die pad oopgemaak vir ’n getuienis oor die evangelie. Dié verhaal illustreer ook ’n ander kwessie wat onderliggend maar deurlopend op die kongres ter sprake gekom het: die belang en plek van Christelike optrede en Christelike leerstellings. 

Die eerste manier waarop Christene na nie-gelowiges uitreik, is deur liefde, deur verhoudings te bou en die Christelike boodskap deur hulle manier van leef te verkondig. Dit, het verskeie sprekers gesê, maak die deure oop, sodat Christene hulle getuienis met ander mense kan deel.

Dit geld waar Christene in verskeie kontekste na Moslems uitreik; ook waar hulle na gesekulariseerde Westerlinge uitreik. Dit geld waar Christene in aanraking kom met die talle soorte mense wat reg oor die wêreld in stede instroom. Ook geld dit vir die werk onder jongmense en elke ander konteks waarin die Christelike boodskap uitgedra word.

Met die voorafgaande het evangeliese Christene hulle op die derde Lausanne-kongres oor wêreldevangelisasie opnuut verbind tot die visie wat 36 jaar tevore op die eerste Lausanne-kongres gemunt is: dat die hele kerk die hele evangelie na die hele wêreld uitdra.
Die kerk kan met ’n honderd en een dinge besig wees, maar soms die heel belangrikste miskyk. ŉ Groot probleem is dat die wêreld volop aan Bybels maar steeds Bybel-armoedig is. Mense het Bybels maar lees en ken dit nie meer nie.  Dit laat ŉ mens diep dink oor hoe dit hier by ons gaan.
Die konferensie word ŉ volwaardige getuienis toe 39 Brasiliane ’n getekende dokument oorhandig waarin hulle om vergifnis vra vir die manier waarop Brasilië Afrika oor die jare uitgebuit het. Die reaksie van Afrika was oorweldigend. Hoekom is dit vir ons so swaar om te sê ons is jammer ...?

Hemelse afsluiting

Dan volg die afsluiting: ’n nagmaal van drie ure lank wat blitsvinnig verbygegaan het. Daar was ’n massakoor van ongeveer 200 mense en ’n simfonie-orkes wat deurgaans die hele liturgie met die mooiste musiek denkbaar begelei het. Vul dit aan met die meer as 4 000 stemme van die konferensiegangers en ’n mens kry die prent. Daar was dansers, ’n kort boodskap wat alles saamgevat het en talle gebede … maar die nagmaal was die hoogtepunt. Dit het werklik gevoel of dit ’n proeseltjie van die hemel is. Die liefde, eenheid en vreugde van hierdie skare van oor die hele wêreld was aangrypend. Dit bly voorwaar spesiaal om Christen te wees!  

(Die indrukke van Braam Hanekom en Neels Jackson van die konferensie soos verwerk deur Francois Swart vir Rimpels Oktober 2010.)

